
«Mentalitatea aldatu da mendian eta eskaladan; kirola abenturari nagusitu zaio» 

Christian Ravier Mendizalea eta mendi gidaria 

Jean eta Pierre Ravier aitzindarien semea eta iloba, 50eko eta 60ko urteetan haiek Pirinioetan hasitako bideari segida eman dio Christian Ravierrek. 
Ekaitz Agirre - Bilbo 

Ravier eta Pirinioak. Pirinioak eta Ravier. Nekez ulertu daitezke bata bestea gabe. Ravier sendiarentzat berezia da mendikatea. Pirinioetako horma eta mendi askok dituzte 50eko eta 60ko hamarkadetan Jean eta Pierre Ravier bikiek irekitako bideak. Handiak egin zituzten urte haietan, eta bi mendizaleen omenez Posets mendilerroko tontor bati Ravier izena jarri zioten. Christian Ravier, Jeanen semea, enbor bereko ezpala da. Aitaren eta osabaren garaiko eskaladen irudiekin, eta Christianek berak egindako eskalada modernoen irudiekin proiekzioa eskaini du berriki Bilbon, Gailur Mendi Taldeak gonbidatuta. BERRIAk aukera baliatu zuen Pirinioetako eskalatzaile ezagunenetako baten testigantzak biltzeko. 

Pirinioekin estuki lotutako abizena da Ravier... Zer dira zuretzat Pirinioak? Zer garrantzia dute? 

Nire eremua dira, nire mendiak. Haurra nintzenetik ezagutzen ditut, eta esanahi berezia dute. Paun jaio nintzen, Pirinioak egunero ikusten nituen eta orain ere ia egunero ikusten ditut. 

Mendiarekin eta naturarekin harremanetan aitaren bidez hasi zinen. Zer irakatsi zizun aitak? 
Zaila da adieraztea. Teknikoki ez zidan ezer irakatsi, eskaladan hain oinarrizkoa dugun zortziko korapiloa ere ez baitaki egiten. Pasioa transmititu zidan, naturarekiko eta mendiekiko pasioa. Inoiz ez ninduen mendira joatera behartu, pixkanaka hasi nintzen joaten. Haurra nintzenean gutxitan joaten ginen eskalatzera, urtean bi irteera egiten genituen. 15 urterekin hasi nintzen maizago joaten, adin bereko lehengusuarekin. Aitarekin bide ezezagunak eskalatzen genituen, haiek gustuko zituztenak, baina guk nahiago genuen bide ezagunagoak eta zailagoak eskalatu. 

Eta eskaladen inguruan zer transmititu zizun? Nola ikusten dituzu zure aitak eta osabak egin zituzten jarduera haiek? 

Jean eta Pierre bikiak ziren, oso harreman estua zuten, nola eguneroko bizitzan hala mendiko eskaladetan. Osaba Pierre izaten zen ibilbideak bilatzen zituena; argazki zaharretan, aldizkarietan, postaletan... eta aita izaten zen eskalada prestatzen zuena, bidean gora abiatzen zena. Egia da gaur egungo eskalatzaileok teknika gehiago menperatzen ditugula, arazoei aurre egiteko prestatuago gaudela; haiek beste izaera bat zuten, beste mentalitate bat. Ez zuten material asko erabiltzen. 

Hainbat belaunaldi ezagutu dituzu Pirinioetan. Aitarekin eta osabarekin hasi zinen, eta belaunaldi gazteagoekin eskalatzen duzu orain. Non ikusten dituzu desberdintasunak? 

Egia esan, ni 80ko urteetan hasi nintzen eskalatzen. Materialari dagokionez, ez dut uste aldea ikaragarria denik. Aldea mendizaleen eta eskalatzaileen mentalitatean sumatu dut. Ez nire kasuan, lehen eta orain bide luzeak eta klasikoak gustatzen baitzaizkit. Garai batean kirol eskalada ere gustatzen zitzaidan; egun, aldiz, ez nau erakartzen. Bide luzeak eskalatzea, paisaiak ikustea eta eskalada aitzakia hartuta, bidaiatzea bilatzen dut. Gauza berriak ezagutu, bide berriak eskalatu. 

Mentalitate aldaketa zertan sumatu duzu? 
Eskalada bera ikusteko modua aldatu da. Kirol ikuspegia nagusitu da abenturaren gainetik, prestakuntza bide profesionaletik bideratzen dute askok eta mendizaleak baino gehiago kirolariak dira. Eskaladak beti izan ditu adar desberdinak. 50eko hamarkadan ere aukera asko zeuden; batzuek bideak irekitzen zituzten, beste batzuek bide klasikoak eskalatzen... beti egon dira bide eta ikuspegi desberdinak. Gaur egun, kirol ikuspegitik eskalatzen dute gehienek, baina badira eskalada bidaiatzeko eta abenturarako dutenak ere. 

Bidaia eta abentura aipatzen ari zara. Gure gizartean erosotasunerako joera geroz eta nabarmenagoa da. Horrek izan al du isla eskaladan, alpinismoan? 

Segurtasunerako joera ikusten dut nik. Kirol eskaladan, adibidez, nahikoa dituzu katu oinak, arnesa eta zinta expresak eskalatzeko. Alpeetan ez bezala, Pirinioetan eskalada bideak babesteko joera dago, zorionez; bide klasikoak ez dira berriro ekipatzen ari. Midi d'Ossau mendia duzu adibidea. Alpeetan balego, honezkero bide guztiak ekipatuta leudeke, ziur. Hori oraindik mantentzen da Pirinioetan. 

Azken urteotako eztabaidetako bat da bideen gehiegizko hornitzea. Zer iritzi duzu? 
Burdina zahar bat dagoen lekuan parabolt berri bat jartzea ongi ikusten dut, seguruagoa baita. Horman lehenagotik aseguruak jarrita badaude, horiek aldatzea eta seguruagoak jartzea ona ez ezik logikoa da. Baina garrantzitsua da bide bakoitzaren historia errespetatzea. Etika beharrezkoa ikusten dut eskaladan. Rokodromoak daude, kirol eskalada eskolak daude, mendiko horma klasikoak daude... garrantzitsua da jendeak eskalada mota aukeratu ahal izatea, baina eremu guztiei sor zaie errespetua. 

Pirinioetan bide ezagunak ireki zituzten aitak eta osabak, eta zuk ere segida eman diozu estilo horri. Bide berriak irekitzea al duzu jarduera gustukoena? Zer ematen dizu? 

Niretzat garrantzitsuena da horma batean zer aurkituko dudan ez jakitea. Horma bat behar bezala irakurtzea eta bide egokiena aukeratzea gustatzen zait. Zuk aukeratzen duzu bidea nondik joango den, aurkitzea da kontua. 

Pirinioetan ba al dago oraindik zer irekia? Geratzen al dira hormak? 

Pirinioetan biderik gabeko horma gutxi geratzen da. Katalunian eta Aragoin badira oraindik irekitzeko lekuak, baina gutxi. 

Zuk esana da: «Eskalada gustatzen zaizu edo ez zaizu gustatzen». Kritikoa izan zara gaur egun nagusitzen ari diren lehiakortasunarekin, zenbakien gehiegizko garrantziarekin... 

Niretzat ez dute garrantzirik zenbakiek, baina bakoitzak aukeratzen du hartu nahi duen bidea. Dena den, plazeragatik, gustatzen zaizulako eskalatzea bezalakorik ez dagoela uste dut. 

Zein duzu eremu edo haran gustukoena Pirinioetan? 

Oso zaila egiten zait bat aukeratzea, bizitza bat ez baita nahikoa Pirinioak ezagutzeko. Midi d'Ossau mendiak esanahi handia du niretzat, une oso onak pasatu ditut han, baina baita Ansabereko orratzetan ere. Aspeko haranean bizi izan nintzen eta bihotzean daramat inguru hura. 

Gaur egungo belaunaldi gazteek ez al diete Pirinioei errespetua galdu? Ez al dituzte mendi txiki moduan ikusten? 
Nik behintzat inoiz ez dut garaiera bilatu, ez baitut ongi erantzuten. Egia da egon daitekeela halako ideia bat zenbait jenderen artean, baina Pirinioak ez dituztelako ezagutzen gertatzen da hori. Denetarik eskaintzen baitute; bide zail eta gogorrak eta ibilbide errazak. Mundu guztiari aholkatuko nioke Pirinioak ezagutzera, baina ulertzen ditut beste mendi urrunagoetara eta garaiagoetara joan nahi dutenak. 

Hedabideok gehiegi goraipatzen ditugu Himalayako jarduerak, horietako asko duela mende erdi egiten zirenen errepikapen hutsak. Iritzi horretako al zara zu ere? 

Ez dakit. Frantzian, esaterako, zortzimilakoak eta Chamonix dituzte erreferentzia komunikabideek. Horiek dira existitzen diren bakarrak. 

Pirinioetan asko eskalatu duzu, baina gutxitan Alpeetan. Zer alde ikusten duzu bi mendikate handi horien artean? 

Desberdintasunak badaude. Pirinioetan teleferiko gutxi daude; Alpeak, aldiz, josita daude. Alpeak ez ditut oso ongi ezagutzen, baina bada oihartzun handiko gune bat: Chamonix. Lehiakortasun handia dagoen eremua da, eta ez dut gogoko. Dena den, urtero joaten naiz Alpeetara, lagun asko ditut han. 

Himalayako mendiek ez al zaituzte erakartzen? 

Indiako Baghirathi mendietan izan nintzen behin, baina ez nuen esperientzia ona bizi. Ingurua ederra zen, baina giza harremanak ez zitzaizkidan gustatu; jendea gure zama eramaten ikustea, adibidez, ez zitzaidan gustatu. Asto batek nire zama eramateak ez dit halakorik sortzen, baina pertsonak horretan ikustea... gogorra egin zitzaidan. 

Mendizalea eta eskalatzailea ez ezik, mendiko gidaria ere bazara. Zer da zuretzat mendi gidari lana? 
Asko gustatzen zaidan jarduera da. Mendiekiko dudan pasioa bezeroari transmititzea, batez ere. Garrantzitsuena da pertsonen artean sortzen den harremana, ez bide zailagoa edo errazagoa egitea. Baina muga batzuk jartzen ditut. Ez nintzateke, adibidez, urruneko herrialde batera joango ezagutzen ez dudan jendearekin. 

«Aitak pasioa transmititu zidan, mendiarekiko eta naturarekiko pasioa; Pirinioekikoa, batez ere» 

«Pirinioetan, Alpeetan ez bezala, bide klasikoak babesten dira; historia dute eta errespetatu behar dira»  

Aitaren semea 

Pirinioetako eskalada bideetan aitzindariak dira Jean eta Pierre Ravier anaia bikiak (Bordele, 1933). Haiek irekitako bideetako asko klasikoak dira, Pirinioak gustuko dituen orok eskalatu beharrekoak. Material gutxirekin mendikate osoko hormatan utzi zuten arrastoa, umiltasunez betiere. Ez ziren haien jarduerei behar baino oihartzun handiagoa ematearen zale. Aldizkari, liburu edo postal zaharretan hormaren bat ikusi eta hara joaten ziren bide berri bat ezagutu eta eskalatzera. Eskalada eta abentura zituzten zaletasun, benetako pasio. Haien omenez, Posets mendilerroko tontorretako bati Ravier (3.160) izena jarri zioten. Ansabere orratzeko ipar-ekialdeko diedroa (1954), Vignemaleko Piton Carreren ipar aurpegia (1954), Y-aren korridorea Chaussenques puntan (1965) -gaur egun ere konpromiso handiko izotz bidea-, Marbore mendiaren ipar horma, Ordesako Tozal del Malloko Ravier bidea (1957)... Pirinioetako abangoardia izan ziren urte haietan Ravier anaiak. Baina, batez ere, Midi d'Ossau mendian ireki zituzten bide klasiko eta ederrak. Hura zuten ametsetako mendia, eta han urratu zituzten beste inon baino gehiago Super Guide bota zaharrak. 

Bi anaien bideari segida eman dio Christian Ravierrek ere. Umiltasunez, biderik gabeko hormak ezagutu, eskalatu eta bide asko ireki ditu azken urteotan, Remi Thivel edo Rainier Munich Bunny adiskide eta pirineistekin. Peña Montañesan Passe Murailles (300 m, 7b, A2), Barrioland Ansaberen (200 m, 6b), Chorizo frito (ED+/A2+, 350 m) Ordesako Fraucatan, Riglosen eta Montrevein bide berriak ere bai... konta ezin ahala jarduera, abentura eta eskalada, eta horiek gainerako eskalatzaileekin partekatzeko interesa ere bai. 

Munduko mendikate ezagunenak ere bisitatu ditu; Alpeak, Himalaya, Patagonia, besteak beste, baina inon ez omen da sentitu Pirinioetan bezala. «Nire mendiak dira». Marokon, Taghian -argazki nagusia-, 2003an egindako eskaladen berri ere eman zuen Bilbon. Baina proiekzioa Jean eta Pierre aita eta osabaren istorio eta irudiekin abiatu zuen; haiek izan ditu eredu, haien filosofiatik edan du. 

